
Yeni iliniz mübarək!

(bax səhifə 4)

Bütün dünya İkinci Qarabağ 
müharibəsinin nəticələrini qəbul etdi

Azərbaycan Respublikasının Prezidenti İlham Əliyevin Dünya 
Azərbaycanlılarının Həmrəyliyi Günü və Yeni il münasibətilə müraciəti

– Əziz həmvətənlər.
2021-ci il arxada qaldı. 2021-ci 

il ölkəmiz üçün uğurlu il olmuşdur. İl 
ərzində qarşımıza qoyduğumuz bütün 
məqsədlərə çatdıq. Azərbaycan uğur-
la inkişaf etdi və bu gün daha güclü 
Azərbaycan dünyada tanınır.

Biz beynəlxalq arenada öz 
mövqelərimizi möhkəmləndirdik. 
Bizim beynəlxalq nüfuzumuz artdı, bir 
neçə beynəlxalq təşkilat çərçivəsində 
uğurla fəaliyyət aparmışıq. Bildiyiniz 
kimi, Qoşulmama Hərəkatının sədri 
kimi bütün üzv ölkələrin maraqlarını 
müdafiə etmişik, beynəlxalq hüqu-
qun norma və prinsiplərini müdafiə 
etmişik və təsadüfi deyil ki, Qoşulma-
ma Hərəkatına üzv ölkələrin hamısı 
yekdilliklə Azərbaycanın sədrliyini 
daha bir il uzadaraq bizə böyük 
etimad göstərdi. BMT-dən sonra 
ikinci ən böyük təsisat, 120 üzvü olan 
təsisat Azərbaycana yekdilliklə bir 
daha öz dəstəyini ifadə etmişdir.

Bu il biz Türk Şurasına 
sədrliyimizi uğurla başa vurduq. 
Bildiyiniz kimi, noyabr ayında 
keçirilmiş Zirvə görüşündə Türk 
Dövlətləri Təşkilatı yaradılmışdır və 
bu təşkilat Qoşulmama Hərəkatı 
kimi Azərbaycanın haqlı işində daim 
bizə dəstək olmuşdur, Ermənistan-
Azərbaycan münaqişəsi dönəmində 
daim dəstək ifadə etmişdir və son 
Zirvə görüşündə bütün üzv ölkələrin 
adından Azərbaycana torpaqlarımızın 
azad edilməsi ilə əlaqədar təbriklər 
ifadə olunmuşdur.

İslam Əməkdaşlıq Təşkilatı 
ənənəvi olaraq Azərbaycanın haqlı 
mövqeyini dəstəkləyən beynəlxalq 
təşkilatdır. Bu il də bu dəstəyi biz 
hiss etmişik, müharibədən sonra 
müharibənin nəticələrinin qəbul 
etdirilməsi üçün İslam Əməkdaşlıq 
Təşkilatının fəaliyyətini mən yüksək 
qiymətləndirirəm.

Eyni zamanda, dekabr ayında 
NATO və Avropa İttifaqına mənim 
uğurlu səfərlərim olub. NATO öz zirvə 
görüşlərində daim Azərbaycanın 
suverenliyini, ərazi bütövlüyünü 

dəstəkləyən qətnamələr qəbul et-
mişdir. Doqquz zirvə görüşündə bu 
qətnamələr qəbul edilmişdir. Bu dəfə 
də bu dəstək ifadə olundu. Avropa 
İttifaqının Şərq Tərəfdaşlığı Zirvə 
görüşünün yekununda qəbul edilmiş 
yekun sənəddə ölkələrin ərazi bütöv-
lüyü, suverenliyi bir daha dəstəklənir.

Yəni, bütün dünya İkinci Qara-
bağ müharibəsinin nəticələrini qəbul 
etdi. Hesab edirəm ki, müharibədən 
sonra cərəyan edən proseslər bizim 
haqlı olduğumuzu bütün dünyaya bir 
daha sübut etdi. Bunun çox böyük 
əhəmiyyəti var. Çünki İkinci Qara-
bağ müharibəsi dövründə bizə qarşı 
əsassız ittihamlar səsləndirilirdi. 
Bu əsassız ittihamların heç birinin 

real təsdiqi olmadı və müharibədən 
sonrakı dövr bunu bir daha göstərdi. 
Ona görə, müharibə reallıqlarını, 
müharibədən sonrakı reallıqları qəbul 
etdirmək, hesab edirəm ki, siyasi 
baxımdan çox önəmli hadisə kimi 
sayıla bilər.

Beynəlxalq arenadakı 
fəaliyyətimizə gəldikdə, bildirməliyəm 
ki, bizim qonşu dövlətlərlə 
əlaqələrimiz uğurla inkişaf etdi. Bu 
əlaqələr ənənəvi olaraq dostluq, 
əməkdaşlıq üzərində qurulubdur. 
Türkiyə ilə bu il imzalanmış Şuşa 
bəyannaməsi Türkiyə-Azərbaycan 
əlaqələrini rəsmən müttəfiqlik 
səviyyəsinə qaldırır, halbuki faktiki 
olaraq bu, müttəfiqlik əlaqələri idi, 

amma bu, artıq rəsmən təsdiqləndi 
və əlbəttə ki, bu bəyannamənin Şuşa 
şəhərində imzalanmasının xüsusi 
mənası var idi.

Rusiya ilə əlaqələrimiz uğurla in-
kişaf edir. Əminəm ki, növbəti dövrdə 
Rusiya ilə də bizim əlaqələrimiz daha 
yüksək səviyyəyə rəsmən qaldırıla-
caqdır.

Digər qonşularla, İran və Gür-
cüstanla daim təmaslar əsnasında, 
fikir mübadiləsi əsnasında dostluq və 
tərəfdaşlıq əlaqələri daha da inkişaf 
etmişdir. Artıq regionda çoxtərəfli 
əməkdaşlıq platformu formalaşır və 
əlbəttə ki, bu, bizim maraqlarımıza 
cavab verir.

(ardı 2-ci səhifədə)

Azərbaycan Respublikasında 2022-ci 
ilin “Şuşa İli” elan edilməsi haqqında
Azərbaycan Respublikası Prezidentinin Sərəncamı

Qarabağın tacı olan Şuşa xalqımız üçün 
müqəddəs və əziz məkandır. Şuşa sevgisi 
hər bir azərbaycanlının mənəvi varlığının 
ayrılmaz parçasıdır.

Təməli 1752-ci ildə Qarabağ xanı 
Pənahəli xan tərəfindən qoyulan və bu il 
270 illiyi qeyd olunacaq Şuşa şəhəri zəngin 
inkişaf yolu keçmiş, Azərbaycanın və bütün 
Cənubi Qafqazın mədəni və ictimai-siyasi 
həyatında müstəsna rol oynamışdır.

Bənzərsiz tarixi görkəmini və forma-
laşdırdığı özünəməxsus mühiti həmişə 
qoruyub saxlayan bu şəhər yetirdiyi böyük 
şəxsiyyətləri ilə ədəbi, mədəni, elmi və ictimai 
fikir salnaməmizə əlamətdar səhifələr yaz-
mışdır.

Şuşa şəhərinin ötən əsrin 70-ci illərində 
sürətli inkişafı ümummilli liderimiz Heydər 
Əliyevin adı ilə sıx bağlıdır. Şəhərin inkişa-
fına dair xüsusi qərarlar məhz ulu öndərin 
təşəbbüsü ilə qəbul edilmişdir. Həmin 
vaxtdan Şuşada quruculuq işləri geniş vüsət 
almış, mədəniyyət xadimlərimizin xatirəsinin 
əbədiləşdirilməsi istiqamətində mühüm ad-
dımlar atılmışdır.

Strateji mövqeyi ilə seçilən Şuşa 
Azərbaycana qarşı hərbi təcavüzə başlamış 
Ermənistanın silahlı qüvvələri tərəfindən 
1992-ci il mayın 8-də işğala məruz qalmış-
dır. İşğal dövründə şəhərdəki yüzlərlə tarix 
və mədəniyyət yadigarı vandalizm aktları 
nəticəsində dağıdılmışdır.

Haqq işi naminə apardığımız 44 günlük 
Vətən müharibəsində rəşadətli Azərbaycan 
Ordusu Şuşa şəhərini 2020-ci il noyab-
rın 8-də işğaldan azad etdi. Ermənistanın 
kapitulyasiyasına yol açan Şuşa qalibiyyəti 
xalqımızın qəhrəmanlıq ruhunun təntənəsinə 
çevrilərək, tariximizə Zəfər Günü kimi həkk 
olundu.

Şuşa zəfərindən dərhal sonra şəhərdə 
infrastrukturun qurulması ilə yanaşı, tarix və 
mədəniyyət abidələrinin bərpasına başlanıl-
mış, quruculuq işlərinin təşkilində çevikliyin, 
səmərəliliyin təmin olunması üçün burada 
dövlət idarəetməsinə böyük diqqət yetirilmiş, 
Şuşa Şəhəri Dövlət Qoruğu İdarəsi yaradıl-
mışdır.

Azərbaycanın mədəniyyət paytaxtı elan 
edilən Şuşada bu gün şəhərin əsl tarixi 
simasının bərpası yönündə nəhəng layihələr 
gerçəkləşdirilir. Qısa müddətdə Şuşanın Baş 
planının hazırlanması, qüdrətli şair Molla 
Pənah Vaqifin büstünün və muzey-məqbərə 
kompleksinin öz ilkin görkəminə qaytarıl-
ması, Bülbülün ev-muzeyinin və Üzeyir 
Hacıbəylinin heykəlinin açılışları, habelə 
buradakı tarixi, dini və memarlıq abidələrinin 
bərpası prosesi ölkəmizin mədəniyyət pay-
taxtındakı kompleks işlərin tərkib hissəsidir.

Cıdır düzündə “Xarıbülbül” musiqi festiva-
lının və Vaqifin möhtəşəm məqbərəsi önündə 
Vaqif Poeziya Günlərinin təşkili ənənəsinin 
bərpası da göstərir ki, Şuşa sürətlə dirçələrək 
əvvəlki dolğun mədəni həyatına qovuşmaq 
yolundadır.

Azərbaycan Respublikası Konstitusiyası-
nın 109-cu maddəsinin 32-ci bəndini rəhbər 
tutaraq və Şuşanın Azərbaycan xalqı üçün 
tarixi əhəmiyyətini, yüksək mədəni- mənəvi 
dəyərini nəzərə alaraq qərara alıram:

1. 2022-ci il Azərbaycan Respublikasında 
“Şuşa İli” elan edilsin.

2. Azərbaycan Respublikasının Nazirlər 
Kabineti “Şuşa İli” ilə bağlı tədbirlər planı 
hazırlayıb həyata keçirsin.

İlham ƏLIYEV 
Azərbaycan Respublikasının Prezidenti

Bakı şəhəri, 5 yanvar 2022-ci il

Prezident İlham Əliyev Dünya 
Azərbaycanlılarının Həmrəyliyi 
Günü ilə əlaqədar paylaşım edib

Azərbaycan Respublikasının Prezidenti İlham Əliyev 31 Dekabr – Dünya 
Azərbaycanlılarının Həmrəyliyi Günü və Yeni il bayramı ilə əlaqədar 
paylaşım edib.

Şuşa qalasını əks etdirən foto 
Prezident İlham Əliyevin rəsmi feysbuk və 
tviter səhifələrində paylaşılıb.

Fotonun üzərində "Dünya 

Azərbaycanlılarının Həmrəyliyi Günü və 
Yeni iliniz mübarək!” sözləri yazılıb. 

AZƏRTAC

İnkişafın formulu: düzgün strategiya, 
ardıcıl islahatlar və şəffaflıq 

Prezident İlham Əliyev Dünya Azərbaycanlılarının Həmrəyliyi Günü və Yeni il 
münasibətilə xalqa müraciətində artıq tarixə qovuşan 2021-ci ildə ölkəmizin 
siyasi, hərbi, sosial-iqtisadi sahələrində mühüm uğurlar qazanıldığını, 

qarşıya qoyulan bütün məqsədlərə nail olunduğunu, respublikamızın uğurla 
inkişaf etdiyini və bütün bunların nəticəsində hazırda Azərbaycanın dünyada güclü 
dövlət kimi tanındığını diqqətə çatdırıb. Dövlətimizin başçısı, eyni zamanda, ötən il 
azad edilən torpaqlarda geniş quruculuq-bərpa işlərinə start verildiyini, düşmənin 
tamamilə dağıtdığı ərazilərin tarixdə görünməyən bir sürətlə canlandırıldığını 
və bunda əsas məqsədin keçmiş köçkünləri tezliklə dədə-baba torpaqlarına 
qaytarılmaq olduğunu xatırladıb. 

Ölkə rəhbəri daha sonra deyib: “Əlbəttə 
ki, bütün bu işlərə nail olmaq üçün iqtisa-
diyyatımız uğurla inkişaf etməlidir. Həm 
Azərbaycanda, həm dünyada hər kəs yaxşı 
bilir ki, Azərbaycan təkbaşına, heç kimdən bir 
manat, bir dollar yardım almadan bu işləri gö-
rür. Azad edilmiş bütün torpaqlarda görülmüş 

işlər Azərbaycanın dövlət büdcəsi hesabına 
aparılır. Heç bir yardım almamışıq, heç bir 
kredit almamışıq, bu işləri öz gücümüz he-
sabına görürük. Əlbəttə, əgər iqtisadi inkişaf 
sürətlə getməsə, bu işləri bu sürətlə aparmaq 
mümkün olmayacaq...”.

(ardı 5-ci səhifədə)

“Şuşa ili”miz 
mübarək olsun!
Azərbaycan Ordusunun  
gücünü göstərən tarixi hadisə – 
HORADIZ ƏMƏLIYYATI

(bax səhifə 4)

(əvvəli 1-ci səhifədə)
Müraciətdə həyata keçirilən 

tədbirlər nəticəsində Azərbaycanın 
artıq postböhran dövrünə qədəm qoy-
duğu, iqtisadiyyatın hesabat ilinin 11 
ayı ərzində 5,3 faiz, qeyri-neft iqtisa-
diyyatıın 6,4 faiz artdığı, sənaye isteh-
salının 5,5 faiz, qeyri-neft sektorunda 
sənayenin 20,7 faiz, valyuta ehtiyatla-
rının isə 2,2 milyard dollar yüksəldiyi 
vurğulanıb. Həmçinin ölkənin ticarət 
əlaqələrində müsbət saldonun 9,4 
milyard dollar olduğu, xarici dövlət 
borcunun ümumi daxili məhsulun cəmi 
17 faizini təşkil etdiyi diqqətə çatdırılıb. 

Ölkə rəhbərinin müraciətdə qeyd 
etdiyi kimi, hər bir ölkənin öyünə 
biləcəyi bu göstəricilər Azərbaycan 
üçün təbiidir. Bu, göstəricilər təsadüfün 
nəticəsi deyil. Belə dinamik yüksəliş 
uzunmüddətli, düzgün strategiyanın, 
iqtisadi sahədə aparılan islahatların, 
şəffaflıq, korrupsiya və rüşvətxorluqla 
ciddi mübarizənin gerçəkləşdirilməsi 
ilə əldə edilib. 

Respublika Mərkəzi Bankının 
2022-ci il üçün pul və maliyyə sa-
bitliyi siyasətinin əsas istiqamətləri 
barədə bəyanatında da hesabat 
dövrünün uğurlu nəticəsi öz ifadəsini 
tapıb. Bəyanatda Prezident İlham 
Əliyevin rəhbərliyi ilə son bir il ərzində 
həyata keçirilən məqsədyönlü siyasət 
nəticəsində ölkə iqtisadiyyatına 
pandemiyanın neqativ təsirlərinin 
minimallaşdırılması vurğulanıb: 
“Pandemiyanın yeni dalğasına 
baxmayaraq ilkin və səmərəli an-
tiböhran tədbirləri, peyvəndlənmə 
prosesinin kütləviləşməsi, sosial təcrid 
məhdudiyyətlərinin mərhələli yumşal-
dılması, eləcə də iqtisadi subyektlərin 
şəraitə tədricən uyğunlaşması 
nəticəsində iqtisadi fəallıq bərpa edilib, 
nəzərdə tutlan proqnozdan daha 
yüksək iqtisadi artıma nail olunub”. 

Bəyanatda 2021-ci ildə 
Azərbaycanın xarici iqtisadi mövqe-
yinin ölkənin qeyri-neft məhsulları 
ixracı potensialının reallaşması və 
ixrac məhsullarının qiymətinin art-
ması şəraitində formalaşdığı diqqətə 
çatdırılıb:

– ötən ilin yanvar-oktyabr ayların-
da ixrac qiymətləri indeksinin orta illik 
artımı 46,9 faiz təşkil edib;

– 2021-ci ilin 11 ayında xarici 
ticarət balansının profisiti ötən ilin 
müvafiq dövrü ilə müqayisədə 2,8 
dəfə artaraq 9,4 milyard ABŞ dollarına 
çatıb. Qeyri-neft ixracı 44 faiz, qeyri-
neft idxalı isə 9 faiz artıb. Doqquz 
ay ərzində tədiyə balansının cari 
əməliyyatlar hesabında 3,9 milyard 

ABŞ dolları və ya ÜDM-in 11 faizi 
səviyyəsində profisit yaranıb;

– profisitli tədiyə balansı şəraitində 
ölkənin strateji valyuta ehtiyatları 11 
ayda 4,4 faiz (2,2 milyard ABŞ dolları) 
artaraq 53 milyard ABŞ dollarını, 
Mərkəzi Bankın ehtiyatları isə 10,2 
faiz artaraq 7 milyard ABŞ dollarını 
üstələyib;

– hesabat dövrünün 11 ayında 
stimullaşdırıcı makroiqtisadi siyasətin 
davam etməsi və xarici tələbin 
genişlənməsi şəraitində sosial təcrid 
tədbirlərinin mərhələli yumşaldılması 
məcmu tələbin bərpasına şərait yara-
dıb. Bunun nəticəsində 11 ayda ötən 
ilin eyni dövrünə nəzərən pərakəndə 
ticarət dövriyyəsi 3 faiz, ödənişli 
xidmətlərin istehlakı 4,6 faiz artıb. 

Makroiqtisadi proqnozlar 
inkişafın daha da 

sürətlənəcəyindən xəbər verir
Mərkəzi Bankın bəyanatında 

Azərbaycan iqtisadiyyatının real 
sektorunda keçən il başlanan artımın 
2022-ci ildə də davam edəcəyi proq-
nozlaşdırılır. Rəsmi proqnozlara görə, 
qarşıdakı təqvim ilində real iqtisadi 
artım tempinin 3,9 faiz, o cümlədən 
qeyri-neft sektoru üzrə 4,9 faiz olacağı 
gözlənilir. Sosial təcrid tədbirlərinin 
yumşaldılması, stimullaşdırıcı makro-
iqtisadi siyasətin davam etdirilməsi, 
özəl investisiyaların artımının tədricən 
sürətlənməsi, işğaldan azad olunan 
ərazilərdə bərpa işlərinin həyata 
keçirilməsi və makroiqtisadi sabitlik 
iqtisadi artım proqnozunun əsasını 
şərtləndirir. Bununla bərabər, 2022-
ci ildə də dövlət tələbinin iqtisadi 
aktivliyin dəstəklənməsində mühüm rol 
oynayacağı, dövlət büdcəsi xərclərinin 
2021-ci ilə nəzərən 4,7 faiz artacağı 
gözlənilir. Növbəti ildən büdcə qayda-
sının təkmilləşdirilməsi ilə qeyri-neft 
fiskal kəsirin azaldılması strategiyası-
nın həyata keçirilməsi uzunmüddətli 
fiskal dayanıqlığın təmin edilməsi 
baxımından mühüm əhəmiyyət kəsb 
edir.

Bu il üçün səsləndirilən nikbin 
rəqəmləri Prezident İlham Əliyevin 
rəhbərliyi ilə həyata keçiriləcək 
məqsədyönlü iqtisadi siyasət və struk-
tur-institusional islahatlar şərtləndirir. 
Eyni zamanda, burada ötən il ərzində 
iqtisadi aktivlik üzrə müsbət dinami-
kanın qorunub saxlanılması, profisitli 
tədiyə balansı strateji valyuta ehtiyat-
larının artmasına şərait yaradılması 
amilləri də əsas rol oynayır. 

Qeyd edək ki, Azərbaycan 
hökuməti iqtisadi və sosial inkişaf 

konsepsiyasının hazırlanması 
prosesində mütəmadi olaraq, proqnoz-
lara mühüm önəm verir. Şübhəsiz ki, 
bu zaman ölkə iqtisadiyyatının möv-
cud inkişaf səviyyəsi, qlobal meyllər və 
çağırışlar nəzərə alınır. 

Onu da xatırladaq ki, belə şəraitdə 
mövcud sahədə baş verən iqtisadi 
proseslər daim diqqət mərkəzində 
saxlanılmaqla, habelə respublikada 
görülən işlərə, möhkəm iqtisadi təmələ 
əsaslanılmaqla, 2022-ci ildə inkişafın 
davamlılığının müşahidə ediləcəyi 
vurğulanır. 

Ümumiyyətlə, bu il ərzində nikbin 
proqnozların reallaşması makroiqti-
sadi siyasətin bütün istiqamətlərinin 
səmərəli koordinasiyasından və müm-
kün xarici şokun təsirlərinin qabaq-
cadan hazırlanmış tədbirlər planı ilə 
minimallaşdırılmasından asılı olacaq.

Uğurları şərtləndirən amillər
Yuxarıda Prezident İlham Əliyevin 

Dünya Azərbaycanlılarının Həmrəyliyi 
Günü və Yeni il münasibətilə xal-
qa müraciətində dövlət başçımızın 
2021-ci ildə əldə edilən göstəricilərin, 
başqa sözlə, dinamik yüksəlişin 
uzunmüddətli, düzgün strategiya-
nın, iqtisadi sahədə aparılan isla-
hatların, şəffaflıq, korrupsiya və 
rüşvətxorluqla ciddi mübarizənin 
gerçəkləşdirilməsinin məntiqi 
nəticəsi olması ilə bağlı fikrini xa-
tırlatdıq. Ümumiyyətlə, ölkə rəhbəri 
Azərbaycana rəhbərliyinin bütün 
mərhələlərində sosial-iqtisadi isla-
hatların həyata keçirilməsinə mühüm 
önəm verib. Bu baxımdan pandemiya 
şəraitində reallaşdırılan tədbirlər də 
diqqət çəkib. Bunun nəticəsidir ki, ha-
zırda respublikamızda sosial-iqtisadi 
nailiyyətlərin davamlılığı və dayanıqlı 
inkişafı üçün etibarlı zəmin yaradılıb. 
Təsadüfi deyildir ki, dünyada yaşanan 
ən ağır maliyyə və iqtisadi böhra-
nı şəraitində belə Prezident İlham 
Əliyevin çevik, praqmatik siyasəti 
sayəsində Azərbaycan xarici iqtisadi 
təsirləri neytrallaşdırıb, nəzərdə tutu-
lan bütün sosial-iqtisadi proqramlar 
tam icra edilib, iqtisadiyyatımız artıb. 
Bütün bunlara nail olunmasında isə 
iqtisadiyyatın şaxələndirilməsi, neftdən 
asılılığın minimuma endirilməsi, sahib-
karlıq fəaliyyətinin genişləndirilməsi 
tədbirləri xüsusi önəm kəsb edib.

Azərbaycan əvvəlki illərdə oldu-
ğu kimi, 2021-ci ildə də dövlətimizin 
başçısının rəhbərliyi ilə dinamik inkişaf 
yolu keçib, bütün sahələrdə ciddi 
nailiyyətlər əldə edilib, respublikamız 

öz iqtisadi tərəqqisi ilə inkişafın milli 
modelini formalaşdırıb. Ölkəmizin 
hərtərəfli inkişafı, verilən hər bir 
vədin konkret əməli işdə öz təsdiqini 
tapması xalq-iqtidar birliyini daha 
da möhkəmləndirib, vətəndaşların 
Prezident İlham Əliyevin ətrafında sıx 
birləşməsini gerçəkləşdirib. Dövlət 
başçısının rəhbərliyi ilə reallaşdı-
rılan mükəmməl iqtisadi strategiya 
nəticəsində islahatların davamlılığı 
təmin edilib, iqtisadi inkişaf daha da 
sürətlənib.

Şəffaflığın məntiqi nəticəsi
Ötən ildə də Azərbaycanda re-

allaşdırılan islahatlar, iqtisadiyyatın 
şaxələndirilməsi, qeyri-neft sektoru-
nun inkişafına yönələn tədbirlər bir 
sıra siyasi dəyişiklikləri və struktur 
yenilənmələri ilə müşayiət olundu. 
Bütün bunların fonunda respubli-
kada siyasi transformasiya mühiti 
də getdikcə şəffaflaşdı. Struktur və 
kadr islahatlarının davamlı xarak-
ter alması özünü qabarıq büruzə 
verdi. Bütün bunlarla bərabər, 
beynəlxalq müşahidəçilər tərəfindən 
də yüksək qiymətləndirilən korrup-
siya ilə mübarizə tədbirləri daha da 
gücləndirildi, bu istiqamətdə dövlət qu-
rumlarının hər bir pilləsində şəffaflığın 
qorunması diqqət mərkəzində 
saxlanıldı. Azərbaycan Prezidenti 
İlham Əliyevin təşəbbüsü və birbaşa 
rəhbərliyi ilə pensiya, ünvanlı yardım, 
əlilliyə görə müavinətlərin verilməsi, 
habelə məşğulluq sahələrində 
şəffaflığın, həmçinin sosial ədalətin 
tam təmin olunması, bürokratiya, 
süründürməçilik, həmçinin korrupsiya, 
rüşvətxorluq hallarının aradan qaldı-
rılması, məmur-vətəndaş təmasının 
minimuma endirilməsi ilə bağlı vaxta-
şırı ciddi, önəmli addımlar atıldı. Bütün 
bu tədbirlər, gerçəkləşdirilən islahatlar, 
yeniləşmələr ölkənin gələcək daya-
nıqlı inkişafının şərtləndirilməsi, ən 
başlıcası isə yoxsulluğun azaldılması 
məqsədi daşıdı. 

Ölkəmizdə mövcud biznes mühiti-
nin, siyasi və makroiqtisadi sabitliyin 
qorunub saxlanılması Azərbaycanın 
regiondakı xüsusi rolunu gücləndirdi. 
Prezident İlham Əliyevin “Sahibkarlı-
ğın inkişafına dövlət dəstəyi sahəsində 
idarəetmənin təkmilləşdirilməsi 
haqqında” 11 oktyabr 2021-ci il tarixli 
fərmanı ilə İqtisadiyyat Nazirliyinin 
tabeliyindəki “Azərbaycan Respubli-
kasının Sahibkarlığın İnkişafı Fondu” 
publik hüquqi şəxsin və “Azərbaycan 
İnvestisiya Şirkəti” Açıq Səhmdar 
Cəmiyyətinin birləşmə formasında 
yenidən təşkili yolu ilə İqtisadiyyat 
Nazirliyinin tabeliyində “Azərbaycan 
Biznesinin İnkişafı Fondu” publik 
hüquqi şəxs yaradılması siyasi və 
makroiqtisadi sabitliyin daha da 
möhkəmlənməsini şərtləndirdi. Yeni 
qurum iqtisadiyyatın qeyri-neft sekto-
runa investisiya qoyuluşunun təşviqi, 
sahibkarlığın inkişafına dövlət dəstəyi 
sahəsində idarəetmə sisteminin 
optimallaşdırılması və səmərəliliyinin 
yüksəldilməsi, əlaqələndirmənin 
gücləndirilməsi, bu sahədə şəffaflığın 
və sahibkar məmnunluğunun daha 
da artırılmasını qarşıya mühüm vəzifə 
kimi qoydu. 

Vaqif BAYRAMOV,  
“Xalq qəzeti”

İnkişafın formulu: 
düzgün strategiya, ardıcıl 

islahatlar və şəffaflıq 

ZƏFƏR OVQATLI YENİ İL
2020-ci ilin sentyabr 

ayının sonu və 
noyabr ayının 

əvvəllərində – cəmi 44 gün ərzində 
əldə olunan “Zəfər Günü” bayramı 60 
milyona yaxın Dünya Azərbaycanlıları 
arasında tarixdə misli görünməmiş 
əlahiddə bir ovqat yaratdı. Bu ovqatı 
dünya azərbaycanlılarına, xalqımıza, 
millətimizə bütün gözəllikləri ilə bəxş 
edən hamının sevimli lideri, Azərbaycan 
Respublikasının Prezidenti, Ali Baş 
Komandan cənab İlham Heydər oğlu 
Əliyev oldu.

Ümummilli lider Heydər Əliyevin 
uzaqgörən siyasətini özünəməxsus müd-
riklik və dahiyanəliklə davam etdirən, onun 
səmərəli istiqamətlərini hər addımda, hər 
sahədə əyani olaraq həyat fəaliyyətinə uğurla 
tətbiq edən zati-aliləri möhtərəm cənab 
İlham Əliyev bu möhtəşəm siyasəti özünün 
fərdi erudisiya zənginləikləri süzgəcindən 
keçirərək sözün həqiqi mənasında xarüqələr 
yaratdı. O, 30 ilə yaxın bir müddətdə 
Azərbaycan torpaqlarını işğal altında sax-
layan erməni terrorçuları ilə yanaşı, onların 
mənfur havadarlarının da iç üzünü aşkar 
edərək tutarlı faktlarla dünyaya tanıtmağı 
layiqincə həyata keçirdi. Bu yol nə qədər 
çətin, nə qədər keçilməz olsa da, cənab 
İlham Əliyev qarşısına çıxan bütün sədləri 
aşmağı, keçilməz görünən bütün stereotipləri 
bircə anda darmadağın etməyi bacardı.

O, Birləşmiş Millətlər Təşkilatının, 
Təhlükəsizlik Şurasının, ATƏT-in Minsk 
qrupunun edə bilmədikləri və etmək 
istəmədiklərini elə onların gözləri önündə 
heyrətamiz bacarıqla icra etdi. Dahi Heydər 
Əliyev siyasətinin həm incəliklərindən, 
həm qranit dağları belə yarıb keçə bilən 
kəsərliyindən, həm də bəşərilik və dünyəvilik 
platformasından güc alan cənab İlham Əliyev 
44 günlük Vətən müharibəsi dövründə dünya-
nı xoş məramla heyran qoydu. O, hər addımı-
nı, hər hərəkətini, cilalanmış siyasətini zərgər 
dəqiqliyi ilə nizamlayaraq, Azərbaycanın 
erməni işğalı altında inləyən torpaqlarını 
yaratdığı məğlubedilməz Müzəffər Ordumu-
zun, Azərbaycan Silahlı Qüvvələrinin rəşadəti 
sayəsində Böyük Qələbəyə imza atdı. Bu 
qələbə Dünya Azərbaycanlılarının monolitliyi, 
həmrəyliyi sayəsində həyata keçirildi. Bunun-
la da Heydər Əliyev ideyalarının təntənəsi 
İlham Əliyevin “Dəmir Yumruq” möcüzəsi 
ilə göyün yeddinci qatına qalxdı. Ümummilli 
Liderin uzaqgörənliklə təsis etdiyi 31 dekabr 
Dünya Azərbaycanlılarının həmrəylik günü 
bayramı bütün dolğunluğu ilə atəşfəşanlıq 
saçaraq ürəkləri, qəlbləri öz həlim hərarəti ilə 
isidə bildi. 

“Zəfər Günü” bayramını xalqımıza bəxş 
edən, Xocalı soyqırımı qurbanlarının qanını 
yerdə qoymayan Qəhrəman Şəhidlərimiz 
daim bizimlə bir yerdə, bizimlə bir cərgədə, 
bizimlə bir səngərdədirlər. Eşq olsun Vətən 
uğrunda qəhrəmanlıq göstərərək Vətən tor-
pağını öz qanları ilə suvaran şəhidlərə və on-
ları vətənpərvərlik, vətənsevərlik duyğuları ilə 
böyüdən Azərbaycan analarına, Azərbaycan 
atalarına. Bu gün biz həm şəhidlərimizin ruhu 

qarşısında, həm də onları vətənpərvərlik 
ruhunda böyüdən anaların, ataların yenilməz 
vüqarı qarşısında baş əyirik.

Bu gün biz həm də böyük ruh yüksəkliyi 
ilə, xoşbəxtliklə yaşadığımız 2021-ci ili  
xoş niyyətlərlə yola salır, Yeni təqvim ilini –  
2022-ci ili yeni diləklərlə, yeni arzularla 
qarşılayırıq. 2021-ci il Vətən müharibəsindən 
– Azadlıq müharibəsindən sonrakı dövrün 
quruculuq illərinin təməlini qoydu. Möhtərəm 
cənab Prezident İlham Əliyevin və Birinci 
vitse–prezident Mehriban xanım Əliyevanın 
birgə fəaliyyəti ilə təşəkkül tapan Prezident –  
xalq birliyinin yaratdığı tarixi “Dəmir 
Yumruq” postmüharibə dövründə də daim 
fəaliyyətdədir və istənilən anda öz xeyirxah 
gücünü, regionda sülhü bərqərar etməyin 
yollarını göstərməkdədir. Bu ilin dekabr 
ayının 17-də cənab İlham Əliyevin Brüsseldə 
keçirdiyi tarixi görüşləri, mükəmməl çıxışları, 
“Azadlıq Radiosu”nun müxbiri jurnalist Rikar-
do Jozvivakın suallarını məntiqli cavablan-
dırmaları təkcə Azərbaycanda deyil, dün-
yada və Ermənistanda da böyük rezonans 
doğurdu. Həftənin sensasiyası adlandırılan 
bu görüşlər, bu çıxışlar cənab Prezidentə 
yenidən Beynəlxalq aləmdə yeni qələbələr 
qazandırdı, onun nüfuzunu zirvələrə 
yüksəltdi.

2021-ci il həm də Azərbaycan Respublika-
sının son dərəcə əlamətdar sayılan böyük bir 
tarixi hadisəsinə şahidlik edir. Yola saldığı-
mız il Azərbaycan xalqının xilaskarının, Ali 
Baş Komandanın, Silahlı Qüvvələrimizin 
yenilməz Sərkərdəsinin, cənab Prezident 
İlham Əliyevin anadan olmasının 60 illik 
yubiley ilidir. Xalqımız xoşbəxtdir ki, öz 
liderinin şərəfli yubileyini onun özünün xalqa 
bəxş etdiyi “Zəfər Günü” Bayramının sədaları 
altında fəxrlə qeyd edir. Müdrik xalqımızın 
təbriklərinə qoşularaq mən də mənə verilən 
fürsətdən istifadə edərək bir daha cənab 
Prezident İlham Əliyevi anadan olmasının 
60 illik şərəfli yubileyi münasibətilə ölkəmizin 
bütün səhiyyə işçiləri adından və öz adımdan 
səmimi qəlbdən təbrik edirəm.

Mən bu gün böyük məmnuniyyətlə Qalib 
Prezidentimiz cənab İlham Əliyev və Qalib 
vitse–prezident Mehriban xanım Əliyeva 
başda olmaqla xalqımızı, millətimizi Yeni 
– 2022–ci təqvim ilinin gəlişi və 31 dekabr 
Dünya Azərbaycanlılarının Həmrəylik günü 
münasibətilə ürəkdən təbrik edir, hamıya 
möhkəm cansağlığı, xoşbəxtlik, səadət 
diləyir, yeni uğurlar, yeni müvəffəqiyyətlər 
arzulayıram.

ƏHLİMAN ƏMİRASLANOV,  
Milli Məclisin Səhiyyə komitəsinin sədri, 
akademik, SSRİ Dövlət mükafatı laureatı

“Şuşa ili”ndə Şuşa daha sürətlə tikiləcək 
Qarabağın təxminən 30 illik erməni işğalından azad edilməsi bu 

gün Azərbaycan vətəndaşları və ölkəmizdən kənarda yaşayan 
soydaşlarımız tərəfindən xüsusi qürur və iftixar hissi ilə yad 

edilir. Şuşanın azad edilməsi isə ayrıca bir fəxarət hissidir. Bu hissi bizə 
Azərbaycan Prezidenti, Ali Baş Komandan İlham Əliyevin rəhbərliyi ilə Milli 
Ordumuz yaşatdı. Şuşanın fəthi qeyri-adi qəhrəmanlıq nümunəsi olaraq 
gələcək nəsillərimiz üçün də böyük iftixar mənbəyi olacaq. Prezident İlham 
Əliyev məhz bütün bunları nəzərə alaraq 2022-ci ili “Şuşa ili” elan edib. 

Dövlət başçısı Dünya Azərbaycan
lılarının Həmrəyliyi Günü və Yeni il 
münasibətilə xalqa müraciətində də 
bu məsələyə toxunaraq bildirib ki, 
bu il Şuşa şəhərinin 270 illiyini qeyd 
edəcəyik. Şəhərin təməli Qarabağ xanı 
Pənahəli xan tərəfindən 1752-ci ildə 
qoyulub və biz yeni ildə bu yubileyi 
böyük təntənə ilə qeyd edəcəyik. 
Məhz bu şanlı tarixi nəzərə alaraq 
və Şuşanın bərpasını sürətləndirmək 
məqsədilə Prezident 2022-ci ili “Şuşa 
ili” elan edib. Təbiidir ki, Azərbaycan 
liderinin bu qərarı bütün xalqımı-
zın ürəyindən xəbər verir. Hamımız 
sevinirik ki, bu gün Şuşa azad nəfəs 
alır, mərd və mübariz oğullarımız bu 
mədəniyyət beşiyimizi göz bəbəyi kimi 
qoruyur. Bununla yanaşı olaraq, Şuşa 
həm də yenidən qurulur, tikilir, abadla-
şır. Prezident Şuşanın azad olunduğu 
gün təsadüfən deməmişdi ki, əziz 
Şuşa, biz səni dirçəldəcəyik. 

Azərbaycan lideri birinci xanım 
Mehriban Əliyeva və ailə üzvləri ilə 
birlikdə dekabrın 24-də Şuşada olarkən 
də bu barədə danışaraq deyib ki, keçmiş 
Dağlıq Qarabağ Muxtar Vilayətində apa-
rılan işlərin yeni mərhələsinə qədəm qo-
yuruq: “Bu, mənim Şuşaya bu il yeddinci 
səfərimdir. Şuşa hər birimizi özünə çəkir. 
Düzdür, mən burada – Şuşada müxtəlif 
tədbirlərin açılışlarında iştirak etmişdim. 
O tədbirlər ki, Şuşanın Azərbaycan 
xalqına, Azərbaycan mədəniyyətinə 
məxsus olmasını bir daha təsdiqləyir. 
Amma, eyni zamanda, hər dəfə Şuşada 
hansısa tədbir nəzərdə tutulduqda böyük 
həvəslə, böyük sevgi ilə, məhəbbətlə 
Şuşaya gəlirdim və hesab edirdim ki, bu 
günü də mən məhz burada – Şuşada 
hər birimiz üçün əziz olan Cıdır düzündə 
qeyd etməliyəm və bunu edirəm”.

Dövlət başçısı həmin gün bir şeyə 
kədərləndiyini bildirib ki, atası ulu öndər 
Heydər Əliyev bu günü görə bilməyib. 

Ancaq əmin olduğunu deyib ki, onun da, 
Vətən həsrəti ilə yaşamış və həyatdan 
getmiş, azad edilmiş bu torpaqları 
görməmiş minlərlə, on minlərlə məcburi 
köçkünün də ruhu şaddır. Eyni zaman-
da, şəhidlərimizin ruhu şaddır: “Biz 
şəhidlərimizin qanını yerdə qoymadıq, 
qanını aldıq və əcdadlarımızın ruhunu 
şad etdik”.

Prezident xatırladıb ki, bu il “Xarıbül-
bül” festivalında ümummilli liderin Şuşa 
haqqında tarixi sözlərinin bir hissəsi 
videoformatda təqdim edilib. Heydər 
Əliyev böyük inamla, böyük sevgi ilə de-
yirdi ki, biz Şuşaya qayıdacağıq, inanın 

ki, qayıdacağıq. O, özü buna inanırdı 
və xalqı da inandırırdı: “Bizə də onun 
inamı, xalqın iradəsi əlavə güc verdi və 
bu gün biz buradayıq, bu müqəddəs 
torpaqdayıq. Qeyd etdiyim kimi, bun-
dan sonra bu torpaqlarda Azərbaycan 
xalqı əbədi yaşayacaq, bundan sonra 
Qarabağda Azərbaycan muğamı əbədi 
səslənəcəkdir”.

Azad edilmiş torpaqlarda, o 
cümlədən, Şuşada geniş quruculuq-
bərpa işləri aparılır, özü də çox böyük 
sürətlə. Dünya tarixində müharibələrdən 
sonra heç yerdə bu sürətlə quruculuq-
bərpa işləri aparılmayıb. Bir məsələni 
də qeyd etməliyəm ki, Prezident İlham 
Əliyev bu və ya digər rayonda, eləcə 
də Şuşada görülən işlər haqqında ölkə 
ictimaiyyətinə müntəzəm məlumatlar 
çatdırır. Şübhəsiz ki, dövlətimizin 
qarşısında duran əsas vəzifə keçmiş 
köçkünləri tezliklə dədə-baba torpaqla-
rına qaytarmaqdır və dövlət başçısı da 
bütün səylərini bu istiqamətə yönəldib. 
Bu ilin “Şuşa ili” elan edilməsinin əsas 
məqsədlərindən biri də məhz şəhərin 
bərpası prosesini sürətləndirməkdir. 
Bu amal uğrunda çalışanlara uğurlar 
diləyirik! 

Məhərrəm SƏFƏRLİ,  
Beynəlxalq Jurnalistlər 

Federasiyasının üzvü

Şuşanın iqtisadiyyatında 
turizm də xüsusi yer tutacaq

– 2022-ci ilin “Şuşa ili” elan olunmasının 
siyasi və mədəni cəhətdən xüsusi önəmi 
var. Belə ki, əvvəla dövlətimizin başçısının 
müvafiq sərəncamı bu şəhərin Azərbaycan 
torpağı olduğunu bir daha təsdiqləyir, digər 
tərəfdən isə erməni faşizminin dağıtdı-
ğı adı çəkilən mədəniyyət paytaxtımızın 
sürətlə bərpasını şərtləndirir, tikinti-qurucu-
luq işlərinin geniş miqyasda aparılmasına 
əlverişli zəmin yaradır.

Qürur mənbəyimiz Şuşa uzun müddət 
Qarabağın əsas iqtisadi mərkəzlərindən 
hesab olunub. Həm şəhər, həm də eyni adlı 
rayon sənaye, kənd təsərrüfatı və xüsusən 
emaledici sektorların inkişafı üzrə fərqlənib. 
Ötən əsrin əvvəllərində Şuşada 1700-ə 
yaxın ticarət obyektinin qeydə alınması da 
buranın xüsusi iqtisadi potensiala malik 
olduğunu göstərib. 20,9 min hektar yararlı 

torpağı olan Şuşada kənd təsərrüfatında 
heyvandarlıq daha çox inkişaf edib.

1992-ci ildə, Şuşa işğal olunmamışdan 
öncə şəhərdə şərq musiqi alətləri fabriki, 
istehsalat kombinatı, Bakı “Radioqurma” 
İstehsalat Birliyinin müəssisəsi, Qarabağ 
ipək kombinatının toxuculuq sexi və digər 
istehsal müəssisələri var idi. Şuşada, eyni 
zamanda, inşaat materialları istehsalı üzrə 
də müəssisələr fəaliyyət göstərirdi. 

Turizm Şuşanın iqtisadiyyatında xüsu-
si yer tuturdu. “Turşsu” yaylaqları, “Səkili 
bulağı”, “İsa bulağı”, “Şəmilin bulağı”, “Cıdır 
düzü” turizm baxımından həmişə diqqət 
çəkirdi, 1992-ci ilədək Turşsu istirahət və 
müalicə zonası fəaliyyət göstərirdi. 

Füzulidə Beynəlxalq Hava Limanının 
istifadəyə verilməsi də işğaldan azad edilən 
ərazilərin, o cümlədən, Şuşa şəhərini 
görmək istəyən xarici turistlərin sayının 
kifayət qədər çoxalmasına öz müsbət təsirini 
göstərəcək. 

İşğalda olan illər ərzində Şuşanın iqtisadi 
potensialı tamamilə məhv edilib. Lakin Ali 
Baş Komandan İlham Əliyevin də qeyd et-
diyi kimi, həyat və gülüş çox qısa zamanda 
Azərbaycanın bu qədim şəhərinə də qayı-
dacaq.

Söhbəti qələmə aldı:  
V.BAYRAMOV,  

“Xalq qəzeti”

Azərbaycan Prezidenti İlham Əliyevin Dünya Azərbaycanlılarının Həmrəyliyi 
Günü və Yeni il münasibətilə müraciətində Pənahəli xan tərəfindən 1752-ci 
ildə təməli qoyulan Şuşa şəhərinin cari ildə 270 illik yubileyinin böyük təntənə 
ilə qeyd olunacağı və Şuşanın bərpasını sürətləndirmək məqsədi nəzərə 
alınaraq yeni ili “Şuşa ili” elan etdiyi diqqətə çatdırılıb. Dövlətimizin başçısının 
5 yanvar 2022-ci il tarixdə imzaladığı sərəncamla da yüksək mədəni- mənəvi 
dəyərə malik olan Şuşanın Azərbaycan xalqı üçün mühüm tarixi əhəmiyyət 
daşıdığı bir daha təsdiqlənib. 

Milli Məclisin İqtisadi siyasət, sənaye və sahibkarlıq komitəsinin üzvü 
Vüqar Bayramov bununla bağlı dedi: 

